
Här Chris BERNARD 
Gemengeconseiller 
 
41, rue Jean Waxweiler 
 
L-4783 PETANGE 
 
 

 Referenz : 2025.67438.SECR 
 Péiteng, den 1. August 2025 

Betreff: Är Froe vum 1. Juli 2025 
(Den Dossier gëtt beaarbecht vum Yves SCHILTZ - Tel.: 50 12 51 - 3011) 

Här Chris Bernard, 

An Ärem Bréif vum 26. Juni 2025, deen der Gemengeverwaltung den 1. Juli 2025 per Email zougestallt 
gouf, stellt Dir dem Schäfferot folgend Froen : 
 
Här Buergermeeschter, wäert Membere vum Schäfferot, 
 
Prinzipiell ass d‘Mesure ze begréissen, dat sech de Schäfferot Gedanke gemaach huet, de Schoulquartier 
„an Eigent“ ze berouegen. 
 
Leider ass ze bemängelen, dat eng schlecht Kommunikatioun an eng schlecht Informatiounsaustausch 
vum Schäfferot vis- à-vis vum Gemengerot ze beobachten ass. D'Elteren, d'Schoulpersonal a Visiteure 
waren ebenfalls net ausräichend genuch agebonne gi. 
Och eng E-mail zu dësem Thema an zu den aktuellen Emstänn, vun engem Piraten Gemengeconseiller 
ass net beäntwert ginn! 
 
All des Punkte bemängelen Transparenz zu dësem Thema. 
 
An deem Zesummenhang an op Basis vum Artikel 25 vum Gemengegesetz, wéilt ech Iech folgend Froe 
stellen: 
 
1. Ass et méiglech den Dossier vu Schroeder & Associé bezüglech dem Thema vun der 

Verkéiersberouegung bei der Schoul „an Eigent“ ze kréien, mat all de Mesuren a Kommentaren? 
 
2. Wéi vill huet des Etude bei der Gesellschaft Schroeder & Ass. (Verkéiersberouegung bei der Schoul 

„an Eigent“) der Gemeng Péiteng kascht? 
 
3. Ass an dëser genannter Etude och gläichzäiteg weider verkéiersberouegend Moossnamen ugefrot 

gi, fir aner Schoulquartieren? Wann nee, wisou net? Wann jo, biede mir de Schäfferot och des 
Ënnerlagen ze iwwermëttelen. 

 
4. Wisou gouf de Gemengerot net vollstänneg a Kenntnis gesat, obwuel d‘Verkéierskommissioun (déi 

am huis clos funktionnéiert) dëst Thema um Ordre du jour a senger leschter Versammlung hat? 

5. Wisou war am Aide Memoire vum 16. Juni 2025 am Punkt 11.3, weder de Rapport vun der 
Verkéierskommissioun nach den Dossier vu Schroeder & Ass. zeliesen? 

 
6. An den Ënnerlagen vum Punkt 11.3: Règlement temporaire d’urgence de la circulation routière à 

Pétange, rue Pierre Hamer, rue Batty Weber et rue Mathias Adam, geet afir dat Sperrung/ 
Changementer bis den 31.12.2025 bestoe bléift.  

 
         Bléiwen déi Sperrungen/Changementer och an der Summervakanz (15. Juli- 15, September) 
         bestoen? 
 
7. Wéi eng Begrënnunge kann eis de Schäfferot gi, dat och an der Summervakanz d‘Etude muss/soll 

weidergoen? 
 
8. Wéi vill Agents municipaux sinn aktuell all Dag déploiéiert fir des Testphase ze observéieren? 

(bezüglech de Schoulhoraire, Schoulufank, Pausen, Schoulschluss) Ginn Barrieren och wärend de 
Schoulstonnen observéiert? 

 
9. Huet de Schäfferot d‘Geleeënheet verpasst de Pedibus am Viraus anzefeieren oder war et fir de 

Schäfferot keng Prioritéit e Pedibus anzeféieren? 
 
10. Wéi eng Kritären muss een erfëllen fir een Duerchgang, durch Barrieren, ze kréien? 
 
11. Besteet Méiglechkeet, dat de Schäfferot des Reglementatioun nom 31.12.2025 nees ophieft? Wa jo, 

bei weltlechen Ëmstänn? 
 
Mat Respekt, 
 
Chris Bernard 
Gemengeconseiller 
 
Hei dem Schäfferot seng Äntwert op Är Froen : 
 
Här Bernard, 
 
Als éischt géinge mir op är Bemierkung agoe betreffend enger schlechter Kommunikatioun respektiv 
engem schlechten Informatiounsaustausch. Am Kader vun de Seancen iwwert de Budget 2024/2025 am 
Gemengerot vum Dezember 2024 ass follgende Budgetsartikel opgemaach ginn : “Mesures 
d'apaisement autour des campus scolaires à Pétange et Lamadelaine”. De Gemengerot wor domadder 
informéiert datt Berouegungsmesurë ronderëm déi 2 Schoulcampusse solle geholl ginn. Am Virfeld vun 
der Testphase ronderëm de Campus “An Eigent” si mëttels engem Flyer déi direkt betraffe Leit 
informéiert ginn, d.h d’Léierpersonal, d’Eltere vun de Schüler an déi ugrenzend Awunner. Dës Info huet 
de Schäfferot och wärend der Gemengerotssëtzung vum Juni 2025 matgedeelt. 
 
Fro 1 : Et gëtt kee konkreten Dossier vum Bureau Schroeder & Associés mat Mesurë betreffend 
d‘Verkéiersberouegung bei der Schoul “An Eigent”. Et gëtt just eng Dokumentatioun a Form vun 
Aarbechtsdokument mat eventuelle Méiglechkeete wéi een de Site kéint ofsécheren. Dës 
Dokumentatioun huet als Basis gedéngt fir d’Testphase. Wéi et och am Gemengerot vum Juni 2025 
annoncéiert gouf, kritt de Gemengerot eng komplett Presentatioun vum Projet no der Auswäertung vun 
der Testphase an enger Informatiounsversammlung mat de concernéierte Leit. 
 
Am Aklang mat de Bestëmmunge vum Gemengegesetz, ass et net virgesinn, datt d’Conseilleren 
automatesch e Recht op eng Kopie vun Dokumenter hunn, déi aus enger Decisioun vum Schäfferot ervir 
ginn. Allerdéngs kënnen dës Dokumenter, am Respekt vun de Prinzippie vun Transparenz an 
demokratescher Kontroll, op formell Ufro hi vum Conseiller consultéiert ginn. 

Dës Consultatioun kann nëmmen ënnert administrativer Opsiicht an op der Gemeng selwer gemaach 
ginn, ouni datt eng Kopie oder eng Foto gemaach oder eng digital Vervillfältegung erstallt dierf ginn. 
 
Fro 2 : D’Etude vum Bureau Schroeder & Associés ass op e Montant vun 92.430,00 € TTC chiffréiert, dëst 
fir déi 2 Sitten. Dës Missioun, déi op Stonnebasis verrechent gëtt, geet vun der Planungsphase bis 
d‘Exekutiounsphase wou déi eenzel Mesuren dann exekutéiert ginn (mat enger privater Entreprise). 
 
Fro 3 : Wei an der Introduktioun vun eiser Äntwert erwäänt, ass och eng Mesure ronderëm de 
Schoulcampus zu Lamadelaine envisagéiert. Betreffend d’Iwwermëttlung vun den Dokumenter 
verweise mir hei op d‘Äntwert ënnert der Fro 1. 
 
Fro 4 : D’Thema vun der Berouegung ronderëm de Campus “An Eigent” war effektiv um Ordre du jour 
vun der Verkéierskommissioun, allerdéngs gouf guer net am Detail op dës Mesure agaange wärend der 
Sëtzung. D‘Kommissioun gouf just doriwwer informéiert datt eng Testphase géing organiséiert ginn.  
 
D'Demande vun der Kommissioun fir kënnen en Avis zu der Verkéiersberouegungsmesure ronderëm de 
Site ofzeginn, ass eréischt méiglech nodeems all Donnéeë virleien, d.h. no der Auswäertung vun der 
Testphase. An der nofollgender Sëtzung vum Gemengerot gouf dësen och informéiert, datt en “au fur 
et à mesure” vum Avancement vum Dossier géing informéiert ginn, bis de kompletten Dossier dann zum 
Vote am Gemengerot géing presentéiert ginn. 
 
Fro 5 : De Punkt 11.3 betrëfft de Vote vum betreffende Verkéiersreglement. Am Kader vum Vote vun 
engem Verkéiersreglement goufen nach ni Rapporte vu Verkéierskommissiounen, respektiv Dossiere 
vun engem Bureau d‘Etude mat bäi geluecht. 
 
Fro 6 : Et ass virgesinn d’Spärunge fir den 1. August opzehiewen. 
 
Fro 7 : Mir verweisen hei op d‘Äntwert ënnert der Fro 6 a géingen awer nach wëlle präziséieren datt mir 
nach eng Zielung bis den 1. August wëlle realiséieren (ab der Schoulvakanz) fir nach méi genau Zuele 
kënnen ze hunn am Hibléck op déi realiséiert Testphase. 
 
Fro 8 : Aktuell sinn (säit Ufank der Testphase) tëschent 4 a 5 Agents Municipaux mat agebonnen an de 
Contrôle vun den Accèsen, dëst awer just an der onmëttelbarer Zäit ier d’Schoul ufänkt, also Moies, an 
der Mëttesstonn an Nomëttes (falls Schoul ass). 
 
Fro 9 : Nee, de Schäfferot huet net d'Geleeënheet verpasst fir de Pedibus am Viraus anzeféieren. De 
Pedibus leeft de Moment an enger Testphase zu Lamadelaine. No Auswäertung vun dëser Testphase 
kënne weider Iwwerleeunge statt fannen. 
 
Fro 10 : Den Detail ënnert wéi enge Critèren een Accès kritt, bleift nach of ze klären. Sécherlech mussen 
d’Awunner déi an der Emprise wunnen e permanenten Accès kréien, natierlech och Hëllefsdéngschter a 
weider Instanzen. A wéi enger Form dëst soll geschéien (Erkenne vun der Autosplack , telefonesch 
Opmaache, Späichere vu GSM Nummeren, ...) gëtt gekläert soubal d’Testphase eriwwer an ausgewäert 
ass, dëst a Concertatioun mat de betraffene Persounen. 
 
Fro 11 : Mir verweisen hei op d’Äntwert ënnert der Fro 6. D’Reglement gouf geholl bis den 31. Dezember 
fir de Fall wou entretemps och scho kéinten déi definitiv Mesurë geholl ginn. 
 
Mat frëndleche Gréiss, 

De Gemengesekretär, De Buergermeeschter, 
  

 
 
 
 


